
భాసమానతఁ జూడఁ - బరగె నత్తొడవు 

నవరత్నమయమౌక - నత్కనకాత్మ 

కవచంబు దానవా - గ్రణిఁ దొడిగింప 

జోడెందు లేకయు - జోడువాఁడయ్యె ! 

జూడ దానవరాజ - సోదరాగ్రజుఁడు. 6130

నడమేరువును బోలి - నవరత్నరుచుల 

తొడవుల వీతిహో - త్రుఁడు నిల్చినటుల 

గంధపుష్పాదియు - క్తము వైరిరక్త 

గంధాన్వితము పావ - కజ్వాలికోగ్ర 

శాతోగ్రమలఘు కాం - చన పట్టబంధ 

నీత మమూల్యమ - ణీ సరాన్వితము 

కాలాయసమయ ప్ర - కాండమరాతి 

బాలికామకరికా - పత్రాసహంబు 

సంతతామర రాజ - సంగ్రామవిజయ 

వంతంబులై న క్రొ - వ్వాఁడి శూలంబుఁ 6140

గేలనందుక యిది - కిష్కింధయేలు 

వాలిసోదరునకు - వై రి లక్ష్మణుని 

పాలికి మిత్తి య - పార వానరుల 

జాలి యంగదు మన - శ్శల్యంబు పవన 

తనయు మీఁదికి కాల - దండంబు సీత 

పెనిమిటి కురుమని - పిడుగు సంగ్రామ 

రంగంబులో కాళ - రాత్రి దైతేయ 

పుంగవులకు జయం - బునుఁ గూర్చు లక్ష్మి 

చూడుమేఁగెద నను - చును బ్రణమిల్లి 

జోడుగా నతని గ్రు - చ్చుక కౌగలించి 6150

